
Untuk Siaran Segera
LIGA REMAJA KREATIF - MELAHIRKAN GENERASI DIGITAL DAN MEMBANGUNKAN KANDUNGAN TEMPATAN
Sibu, 23 April 2010 – Suruhanjaya Komunikasi dan Multimedia Malaysia (SKMM) telah melancarkan Pertandingan Liga Remaja Kreatif yang merupakan satu pertandingan pembangunan kandungan yang terbuka kepada semua pelajar sekolah menengah seluruh Malaysia. 

Pertandingan Liga Remaja Kreatif telah dilancarkan oleh Yang Berhormat Dato’ Seri Utama Dr Rais Yatim, Menteri Penerangan Komunikasi dan Kebudayaan. Hadir sama untuk menyaksikan pelancaran adalah Yang Berhormat Datuk Lee Kim Shin, Menteri Muda Perhubungan dan Menteri Muda Sukan Sarawak danTan Sri Khalid Ramli, Pengerusi SKMM. 
Selain itu, majlis turut dihadiri oleh pelajar-pelajar sekolah menengah serta ibubapa, wakil-wakil dari Kementerian, Jabatan dan agensi Kerajaan serta industri. Pada majlis tersebut, Dato’ Seri Utama Dr Rais Yatim turut menyerahkan komputer riba ‘netbook’ kepada 14 orang pelajar cemerlang.

Tujuan inisiatif ini adalah bagi membangunkan masa depan pembangunan kandungan negara.  Inisiatif ini dilihat dapat melahirkan bakat baru bagi mewujudkan modal insan tempatan yang kreatif di peringkat awal bagi merebut peluang dalam industri  kandungan tempatan. Dengan mengasah bakat-bakat muda ini, mereka boleh menghasilkan kandungan yang bermutu tinggi yang mampu dipasarkan ke persada dunia. 

Pertandingan ini adalah usahasama Kementerian Penerangan Komunikasi dan Kebudayaan (KPKK) dan SKMM dengan pihak RTM dan Filem Negara dengan sokongan dari pihak Kementerian Pelajaran Malaysia.

Tema pertandingan untuk tahun 2010 adalah Jalurlebar untuk 1Malaysia. Pemilihan tema ini adalah bertepatan dengan inisiatif jalur lebar negara serta program 1Malaysia yang sedang Kerajaan jalankan. Jangka masa (durasi) bagi setiap penyertaanadalah di antara 5 hingga10 minit dalam bentuk dokumentari, lakonan pendek, iklan atau mesej khidmat.

Selain itu, inisiatif ini diharap akan memupuk minat dan menjana daya kreativiti di kalangan para pelajar di dalam pembangunan kandungan. Para pelajar akan dibentuk dan diasuh minda mereka mengenai kemahiran asas di dalam produksi kandungan seperti penceritaan dan perisian. Program ini bertujuan membuka minda  anak-anak muda dan ibu bapa di Malaysia mengenai peluang, potensi dan kepentingan industri kandungan.

Dalam  komunikasi dan multimedia, industri kandungan adalah merupakan salah satu industri yang sedang berkembang dengan pesat  dan berpotensi dibangunkan sebagai enjin pertumbuhan baru (’new engine of growth’).

Kerajaan telah melancarkan Inisiatif Jalur Lebar Nasional pada bulan Mac yang lalu di mana pembangunan infrastruktur Jalur Lebar Berkelajuan Tinggi (HSBB), Jalur Lebar untuk Orang Awam (BBGP) serta memperuntukkan RM 1 juta bagi komputer riba ’netbook’ untuk diagihkan kepada pelajar sekolah menengah yang berkelayakan termasuk pelajar sekolah menengah yang kurang bernasib baik.
Dengan pengagihan peralatan netbook dengan jumlah yang besar kepada pelajar-pelajar sekolah menengah di seluruh Malaysia, Kerajaan berhasrat memastikan peralatan ini dimanafa’atkan semaksima mungkin dengan melancarkan satu lagi inisiatif dalam usaha melengkapkan Inisiatif Jalur Lebar Negara iaitu dengan menggalakkan pembangunan  kandungan. 

Liga Remaja Kreatif yang dilancarkan adalah satu dari beberapa inisiatif KPKK melalui SKMM bagi merancakkan pembangunan kandungan tempatan demi untuk memastikan infrastruktur jalur lebar yang disediakan akan memberikan manafa’at kepada rakyat tempatan selaras dengan Rakyat didahulukan, Pencapaian diutamakan.

Tan Sri Khalid Ramli, Pengerusi SKMM berkata ”Saya percaya bahawa pembangunan kandungan (”content development”) adalah satu bidang yang mana ramai daripada rakyat Malaysia mampu lakukan dengan cemerlang.”

”Saya sedar bahawa terdapat begitu ramai tenaga muda Malaysia di luar sana yang sangat kreatif. Saya tahu ramai daripada remaja kita memiliki imaginasi penuh warna-warni dan mereka berbakat untuk memindahkan imaginasi tersebut kepada kandungan yang menarik.”
”Jika kita memberi tumpuankepada industri ini dan memupuknya dengan baik, banyak peluang akan terbuka kepada tenaga muda Malaysia yang sedemikian, samada dari kota raya mahu pun dari kawasan pedalaman untuk memanafaatkan kebolehan artistik mereka sebaiknya dan menjana pendapatan yang lebih baik untuk diri mereka. Serentak dengan itu, sumbangan mereka tersebut akan melonjakkan Malaysia ke tahap yang lebih tinggi di dalam industri kandungan. Mana tahu, mungkin satu hari nanti kita akan muncul sebagai pusat kandungan untuk rantau ini,” tambah beliau.
 [Tamat]



Nota kepada Editor:

1 Sekiranya organisasi anda ingin memetik kenyataan daripada Suruhanjaya Komunikasi dan Multimedia Malaysia (SKMM) untuk sesuatu artikel mahupun bahan berita, petikan tersebut haruslah merujuk kepada SKMM sebagai sebuah organisasi dan bukan mana-mana pegawai SKMM melainkan sekiranya jurucakap rasmi SKMM ada dinyatakan di dalam kenyataan akhbar atau sebarang maklumbalas rasmi kepada media.  Harap maklum.  Terima kasih.

Maklumat NBI
Sasaran Inisiatif Jalur Lebar Kebangsaan adalah untuk mencapai 50 peratus penembusan jalur lebar isi rumah menjelang akhir tahun 2010. Inisiatif Jalur Lebar Kebangsaan bermatlamat untuk menjadikan Malaysia sebagai sebuah masyarakat berpengetahuan ke arah menuju ekonomi berpendapatan tinggi menjelang 2020.
Malaysia memerlukan jalur lebar supaya dapat menyumbang impak ketara kepada KDNK negara: Mencapai 50 peratus penembusan jalur lebar isi rumah pada 2010 boleh menyumbang 1 peratus kepada KDNK negara dan mencipta 135,000 pekerjaan baru pada 2010.

Jalur Lebar Berkelajuan Tinggi (HSBB) akan dilaksanakan di kawasan-kawasan tertentu untuk tujuan perniagaan dan ekonomi sementara pendekatan lain adalah Jalur Lebar untuk Masyarakat Umum (BBGP). NBI membahagikan negara kepada tiga zon. Zon satu melibatkan kawasan ekonomi berimpak tinggi seperti kawasan tengah Lembah Klang dan Wilayah Pembangunan Iskandar di Johor. Zon Dua membabitkan kawasan bandar dan separa bandar yang lain manakala Zon Tiga melibatkan kawasan luar bandar.

Telekom Malaysia akan menawarkan jalur lebar berkelajuan tinggi (HSBB) dengan akses 10 Mbps di zon ini. Penduduk di Zon satu juga akan mendapat akses kepada penyelesaian jalur lebar kompetitif yang lain. Empat kawasan awal yang akan diliputi perkhidmatan TM HSBB ialah Shah Alam, Subang Jaya, Taman Tun Dr Ismail dan Bangsar.

Pelan NBI membabitkan inisiatif swasta untuk menawarkan jalur lebar ke kawasan Zon Dua. Penawarkan jalur lebar di Zon Tiga akan membabitkan usaha SKMM menggunakan dana Peruntukan Perkhidmatan Sejagat (USP). Peruntukan jalur lebar di kawasan berkenaan termasuk Telefoni Asas (menerusi rangkaian tetap dan mudah alih), Perpustakaan Jalur Lebar Komuniti (CBL) dan Pusat Jalur Lebar Komuniti (CBC).

Liputan selular di kawasan berkenaan akan diperluas dengan membina lebih banyak menara komunikasi yang dibiayai oleh USP bagi membolehkan operator selular meluaskan liputan masing-masing kepada 97 peratus penduduk menjelang 2011.
Perdana Menteri, Datuk Seri Najib Razak telah melancarkan Inisiatif Jalur Lebar Kebangsaan dan Jalur Lebar Berkelajuan Tinggi (HSBB) pada 24 Mac 2010.

Mengenai Suruhanjaya Komunikasi dan Multimedia Malaysia (SKMM)
SKMM adalah sebuah badan berkanun ditubuhkan di bawah Akta Suruhanjaya Komunikasi dan Multimedia Malaysia 1998 (AKM) yang melaksana dan mempromosikan matlamat dasar kebangsaan Malaysia bagi sektor komunikasi dan multimedia.  SKMM mengawalselia dan menggalakkan pembangunan industri komunikasi dan multimedia yang merangkumi bidang telekomunikasi, penyiaran, dan juga perkhidmatan internet, pos dan pensijilan digital.

AKM mengadakan peruntukan kepada SKMM peranan melaksanakan dasar, manakala  kuasa membuat keputusan tentang dasar diperuntukkan kepada Menteri.  Menteri boleh juga mengeluarkan arahan mengenai dasar kepada Suruhanjaya.

Untuk maklumat lanjut, layari www.skmm.gov.my  

